
PARA WAYRATA JESÚS THAÑICHIN

Estudio 45

Maypichus kay yachachina tarikusqan:  Marcos 4:35-41 (Mateo 8:23-27, Lucas 8:22-23)

Kay imasta entiendenapaj:  Jesusqa tukuy imaj patampi atiyniyoj

Para wayrata Jesús thañichin
Marcos 4:35-41



Chay jamojkuna runakunaman yachachiytawan, Jesusqa yachachisqasninwan chaynejmanta riporqa.  Chay p’unchay ch’isiyashajtinña, Jesús paykunaman nerqa: Jaku rinachej qocha chimpaman, nispa.  Runasta saqespataj Jesusta pusarqanku mayqen botepichus kasharqanku chaypi; chaypitaj waj botespis kallarqataj. Chantá manchay sinch’i wayra oqharikorqa; yakupis qhollchoqeyaspa, boteman junt’aykusharqa. Chayrayku boteqa chinkaykusharqaña. Botepitaj qhepanejpi Jesús puñusharqa, umanta sawnapi atiykukuspa. Chantá yachachisqasnin payta rijch’arichispa nerqanku: Yachachej Señor, manachu noqaykumanta dakunki? Yakuman chinkaykushanchejña, nispa.

Jesusqa jatarimuytawan wayrata k’amerqa, qochatapis nerqa: Ch’in kay. Sayay, nispa. Wayrataj thañerqa, may ch’intaj karqa. Paykunamantaj nerqa: Imaraykutaj kay jinatapuni mancharinkichejri? Manachu creenkichej? nispa. Paykunatajrí manchariywan t’ukuspa ninakorqanku:  Pitaj kay runari? Wayrapis, Qochapis payta kasunku, nispa.

Arí, ajinapuni kashan Diosmanta Qhelqasqapi. Kunantaj imastachus reparasqanchej chayta yacharisun; chaypajqa tapurikusun, kutichisuntaj

Tapuykuna:

1. Jatun qocha chimpaman pitaj rerqa? --- Jesús rerqa yachachisqasninwan khuska.

2. Chay bote ukhupi Jesús puñurikushajtin imataj karqa? --- Manchay sinch’i para wayra 

    oqharikorqa; botetaj chinkaykunayasharqaña yaku junt’aykusqanrayku.

3. Jesusrí puñukushallarqapunichu? --- Arí.

4. Imatataj chay yachachiwanchej Jesusmanta? --- Yachachiwanchej, Jesusqa tukuy runa

    jina sayk’uyta yachasqanta.

5. Imanerqankutaj Jesusta, yachachisqasnin? --- Nerqanku: Manachu dakusunki

    noqaykumanta, yakuman chinkuykushanchejñaqa, nispa.

6. Chay ratoqa imataj yachachisqasnimpa yuyaynimpi kashanman karqa? ---  Ni

     imanakuyta atispa ichapis Jesuspajqa phiñasqa kasharqanku puñurikushasqanrayku.

7. Sichus qan kashawaj karqa paykunawan khuska chay botepi, qhaparikuwajchu karqa

    Jesuspa yanapayninta?

8. Jesustaj jatarikuytawan imanerqataj? --- Payqa chay para wayrata k’amerqa: Ch’in kay.

    Sayay, nispa.

9. Chantá imataj karqa? --- Chay wayra ch’inyarqa, yakutaj tiyaykorqa.

10. Chay para wayra, yaku ima kasunampaj, Jesusqa manchay unaytarajchu parlaykorqa? --- Mana.  
11. Yachachisqasninmanri imatataj nerqa Jesús? --- Nerqa: Imaraykutaj chay jinata manacharishankichejri? Manachu creenkichej? nispa.

12. Jesuspa yachachisqasnimpa yuyaynimpi imataj kasharqa? --- Manchariy; manataj reparasqankuchu Jesusqa atiyniyoj kasqanta.

13. Jesusqa imaynatataj aterqa chay para wayrata thañichiyta? --- Jesusqa atiyniyoj; Payqa Dios; Paypa atiynimpi tukuy ima kaj chhika.

14. Sichus tukuy ima Jesuspa makimpi kashan chayqa, pimantataj mañakunanchej parata, jallp’ata, chajra poqoyta ashkhata oqharinata, chantá tukuy imata? --- Jesusmanta mañakunanchej.

15. Bolivia suyupiri, chay tukuy imastaqa pimantataj mañakunku runa masikunarí? --- Pachamamamanta.

16. Diosmanta chay tukuy yachasqanchejpi, Diosqa munanchu imatapis wajkunamanta mañakunata? --- Mana, mana munanchu.

17. Qampatapis kashanchu ima llakiyniykipis?

18. Ima llakiypi, ima nanaypi kashajtinchej, Diosqa maypitaj kashan? --- Payqa qayllanchejpi kashan.

19. Qanqa yuyankichu Dios atinanta chay llakiyniykita, nanayniykita thañichinanta?

20. Imatataj nerqa Jesúsqa yachachisqasninman? --- Nerqa: Imaraykutaj mancharisqas kashankichej? Manachu crenkichej? nispa.

21. Jesusqa qantapis ajinata tapullasunkimantajchu?

22. Imapitaj qan creeshanki, pipitaj qan creeshanki kunan?

23. Kunan kay yachakuyninchejpi imatataj yachanchej Jesusmanta? --- Yachanchej, Jesusqa runapuni kasqanta, jinallataj Diospuni kasqantapis. Payqa atiyniyoj tukuy imaj patampi; Diosqa yachan runa imayna sonqoyojchus kasqanta; jinapis Jesusqa munan paypi creenanchejta.

24. Kunan kay yachakuyninchejmanta ima tapukuynillaykipis kashanchu?

25. Kunanqa kaykamlla, jinapis mayqen niykichejñataj kay yachasqanchejta watejmanta parlariyta atiwajchej?

Kay yachakuyninchejqa orqhosqa karqa Marcos capítulo 4, chaymanta.

20 Feb 04 (g)

GERASA LLAJTAYOJ RUNAPI SUPAYKUNA 

Estudio 46

Maypichus kay yachachina tarikusqan:  Marcos 5:1-20 (Mateo 8:28-34, Lucas 8:26-39)

Kay imasta entiendenapaj:  Jesusqa atiyniyoj sajra espirituspa patampi

Gerasa llajtayoj runapi Supaykuna



Marcos 5:1-20

Yuyashankichejchu Jesusqa sinch’i para wayrata thañichisqanta? Kunantaj yachasun imachus kasqanta, Jesuswan yachachisqasninwan chay jatun qocha chimpaman chayajtinku chayta.
Jesusqa yachachisqasninwan chayarqa qochaj chimpanman, Gerasa jallp’aman. Botemanta urayk’usqantawantaj, payta taripaj jamorqa supayniyoj uj runa panteonmanta llojsimuspa. Chay runaqa tiyakoj panteompi, manataj pipis watayta atejchu ni cadenaswampis. Ashkha kutitaña chakisninta makisnintapis cadenaswan watasqanku, sapa kutitaj cadenasta p’itiraj; manataj pipis aterqañachu atipayta. Tuta p’unchay qhaparispallapuni puriykachaj panteompi,  orqo pataspi ima, rumiswan takakuspa.


Chay runaqa karumantapacha Jesusta rikuspa, correrqa, ñawpaqenmantaj qonqoriykukorqa. Sinch’ita qhaparispa nerqa: Jesús, sinch’i jatun Diospa Churin. Ima ruwanayki tiyan noqawan? Diospa sutimpi mañakuyki ama ñak’arichinawaykita, nispa.


Chayta nerqa, imaraykuchus Jesusqa kamachisharqa:  Millay supay, llojsiy chay runamanta, nispa. Chantá Jesús taporqa: Imá sutiyki? Nispa. Paytaj kuticherqa: Suteyqa Tropa, imaraykuchus ashkha kayku, nispa. Jesusmanta mayta mañakusharqa ama wijch’unanta. Chay cheqamanta orqo qayllapi ashkha khuchis mikhusharqanku. Supaykunataj Jesusmanta mañakorqanku: Saqewayku khuchisman yaykojta, nispa. 


Chantá Jesús saqerqa ajinata ruwanankuta. Millay supaykunataj, runamanta llojsiytawan khuchisman yaykorqanku.  Chay khuchisqa iskay waranqa jina karqanku. Jinapi imata jina correspa, qaqanta wijch’uykukorqanku qochaman, jeq’eqaspataj wañurarqanku. Chayta rikuspa, khuchi michejkunaqa ayqerqanku llajtapi, campopi runasman imataj chay tukuyta willamorqanku. Runastaj jamorqanku imachus kasqanta yachanankupaj. 


Jesusman jamuspa rikorqanku chay ashkha supayniyoj runata p’achallisqataña, tiyashajta sumaj yuyaynimpi; paykunataj mancharerqanku. Rikojkunataj jamojkunaman willarqanku imaynatachus supayniyoj runa sanoyapusqanta, khuchispis imaynatachus wañurasqankuta ima. Chantá chay runasqa maytapuni mañakorqanku Jesús jallp’ankumanta ripunanta.


Boteman Jesús yaykushajtin, ashkha supayniyoj karqa chay runaqa, Jesusmanta mañakorqa:  Qanwan khuska rejta saqeway, nispa. Jesustajrí mana paywan rinanta munaspa, chay runaman nerqa: Kutipuy wasiykiman, ayllusniykiman ima.  Paykunamantaj willamuy may jina jatun imastachus Señor khuyasuspa qampaj ruwasqanta, nispa. Ajinamanta chay runaqa riporqa. Chantá paypaj suyunpi purerqa tukuyman willaraspa imatachus Jesús paypaj ruwasqanta, tukuytaj t’ukorqanku.

Arí, ajinapuni kashan Diosmanta Qhelqasqapi. Kunantaj yuyarikusun imatachus yachasqanchejta. Chaypajqa tapurikusun, kutichisuntaj.

Tapuykuna:

1. Chay botemanta Jesús urayk’ojtin, pitaj payman chimpaykorqa? --- Uj runa ashkha

    supayniyoj chimpaykorqa.

2. Chay runaqa maypitaj kawsakoj? --- Panteompi kawsakoj.

3. Imaraykutaj ajinata kawsakoj? --- Supaykuna paypi kasqanrayku, runastaj payta

    manchachikoj kanku.

4. Chay supaykunaqa sich’i atiyniyojchu karqanku? --- Arí.

5. Imaynatataj purikoj chay runa? --- Qhaparispa, rumiswan takakuspa ima.

6. Yuyankichu kunampis supaykunaqa runapi kashasqankuta?

7. Chay supaykunayoj runaqa Jesusta rikuytawan imatataj ruwarqa? --- Qonqoriykukuspa

    qhaparerqa: Imá ruwanaykitaj tiyan noqawan patapi kaj jatun Diospa Churin? nispa.

8. Chantá imanerqataj Jesusrí? --- Nerqa: Millay supay, llojsiy chay runamanta, nispa.

9. Chay supaypa sutin imataj kasqa? --- Sutin kasqa Tropa.

10. Imarayku? --- Ashkha kasqankurayku.

11. Chay sajra supayqa yacharqachu Jesusqa atiyniyoj kasqanta? --- Arí, yacharqa.

12. Imaynapitaj chayta yachanchej? --- Chaynejmanta ama karuman qharqonanta Jesusmanta mañakusqankupi. Paykunaqa khuchisllamampis yaykuyta munarqanku.

13. Chayqa imaniwanchejtaj Jesusmanta? --- Jesusqa chay supaykunamanta aswan atiyniyoj kasqanta, supaykunapis Jesuspa atiynin urapi kanku.

14. Chay runamanta llojsispa chay sajra supaykuna khuchisman yaykojtinku, imataj karqa? --- Chay khuchisqa uraynejman correspa jatun qochaman urmaykaraspa jeq’eqararqanku.

15. Khuchista michejkunaqa imanarqankutaj? --- Paykunaqa ayqerikaporqanku, tukuy runamantaj willaramorqanku imachus kasqanta.

16. Llajtamanta runakuna chayamuspa, supayniyoj karqa chay runata imaynatataj rikorqanku? --- Rikorqanku yuyaynimpi sumaj p’achallisqata.

17. Chay runasqa kusikorqankuchu chay loco runata sanota rikuspa, chayrí phiñakorqankuchu chay khuchis wañurasqankumanta? --- Phiñakorqanku chay khuchis wañurasqankumanta. Jesusta manchachikorqanku; jinataj Jesusta nerqanku: Ama jinachu kay, ripuy kay llajtaykumanta, nispa.

18. Locomanta sanoyasqa runaqa Jesuswan ripuyta munarqa. Jesusqa pusarqachu? --- Mana. Imarayku? --- Jesusqa nerqa: Ripuy wasiykiman, ayllusniykiman; paykunamantaj willamuy imatachus Dios qampaj ruwapususqanta, nispa.

19. Chay runaqa kasorqachu Jesuspa nisqanta? --- Arí, imaraykuchus tukuy runasman willaramorqa, chay runastaj t’ukorqanku.

20. Jesuspa salvasqan runaqa, mashkha unayninmanrajtaj wajkunaman willanan?

21. Sumajtarajchu ashkha imasta yachanan pimampis Jesusmanta parlaykamunampajqa? ---- Mana. Diosmanta Qhelqasqapi pillapis atinchej tariyta imaynatachus Jesusmanta parlanataqa.

22. Kay kunan yachasqanchejpi unancharejtinchej, imatataj yachanchej Jesusmanta jinallataj supaykunamantapis? --- Yachanchej supaykunaqa yachasqankuta Jesusqa atiyniyoj kasqanta, paykunaj patampitaj kasqanta.

23. Boliviapi runa masikunaqa, runa ajina locoyapojtenqa, Diosmanchu rinku

      chayrí yatirismanchu astawan rinku?

24. Cheqamanta pitaj supaykunamanta aswan atiyniyoj? --- Dios.

25. Kay yachakuyninchejpi mana yachasqaykita yachankichu?

26. Arí, kunanqa mayqentaj qankunamanta kay yachaykusqanchejta watejmanta parlayrikuwajchej?

Kay yachakuyninchejqa orqhosqa karqa Marcos capítulo 5, chaymanta.

20 Feb 04 (g)

UJ TATA, CHURINTA PERDONASQANMANTA UJ RIJCH’ANACHINA


Estudio 47

Maypichus kay yachachina tarikusqan:  Lucas 15:1-3, 11-32

Kay imasta entiendenapaj:  Diosqa may jinata munakuwanchej, perdonawanchejtaj mana chaypaj jina kashajtinchej

Uj tata, churinta perdonasqanmanta uj rijch’anachina

Lucas 15:1-3, 11-32

             Fariseos nisqa, jinallataj waj yachachejkunapis Jesuspaj rinajpun kanku juchasapa sajra kawsayniyoj runakunawan kasqanmanta. Uj p’unchay Jesusqa mashkha rijch’anachinasmanta parlarqa sut’inchanampaj, Diosqa munakusqanta juchasapasta, jinallataj janaj pachapi may kusiy kasqanta uj juchasapa Diosman kutirikojtin.


Impuestota cobrajkuna, juchasapas ima Jesusman qayllaykusharqanku nisqasninta uyarinankupaj. Chayrayku fariseosqa leymanta yachachejkunawan thutuspa nisharqanku: Kay runaqa juchasapaswan kawsakun, paykunawan khuskataj mikhun, nispa. Jinapi Jesusqa kay rijch’anachinata yachacherqa:


Uj runa iskay churisniyoj kasqa. Sullk’a kajqa tatanman nisqa:  Tatáy, herenciayta qopuway, nispa. Tatankutaj sapa ujninkuman herenciankuta qopusqa. Pisi p’unchaykunamantataj sullk’a kaj churenqa tukuy herencianta vendeytawan, chay qolqeta tantaykuspa, karu llajtaman ripusqa. Jaqaypitaj tukuy qolqenta tukuchisqa mana allinta kawsaspa. Herencianta tukuchisqantawan, manchay yarqhay kasqa chay llajtapi, paytaj pisichikuyta qallarisqa. Chayrayku trabajota mask’asqa, jinapitaj chay llajtayoj patrompaman qayllaykusqa.  Paytaj jallp’anman kachasqa khuchista michejta. Chaypitaj sajsakuyta munasqa  khuchi mikhuna thaqoswan, manataj pipis ni imata jaywasqachu.


Chantá yuyayninman churakuspa sonqompi nisqa: Tataypa wasimpi peonesqa ashkha mikhunayoj kanku, noqataj kaypi yarqhaymanta wañushaniña. Kutiripusaj tataypa wasinman, paymantaj nisaj: Tatáy, Diospa contranta juchallini, qampa contraykitapis. Manaña wawayki kanaypaj jinachu kani; ujnin peonniykita jinallaña jap’iway ari, nispa. Sayariytawantaj kutipusqa tatampaman. Karullapiraj kashajtin, tatampa sonqon wawayasqa payta rikojtin, taripamuspataj ojllaykuytawan much’aykusqa.


Churintaj nisqa: Tatáy, Diospa contranta juchallini, qampa contraykitapis, manaña wawayki kanaypaj jinachu kani, nispa. Chantá tatanqa runasninta kamachisqa: Kunampacha aswan sumaj p’achata orqhomuspa p’achallichiychej. Anillotapis makinman churaychej, juk’utatataj chakisninman. Wira kaj torillota aysamuspa ñak’aychej; fiestata ruwaspa, sumajta mikhusunchej. Kay wawayqa wañusqa karqa, kawsarimuntaj; chinkasqa karqa, kunantaj tarisqa, nispa nisqa tataqa. Ajinamanta kusikuyta qallarisqanku.


Chaykamataj kuraj kaj chureqa chajrapi kashasqa. Kutimuspa wasinman qayllaykusqa, uyarisqa takisqankuta tususqankuta ima. Ujnin kamachita wajyaspa tapusqa: Ima ch’ajwataj chayri? nispa. Paytaj kutichisqa:  Wawqeyki chayampun, tataykitaj wira kaj torillota ñak’achin, allillan kutimpusqanrayku, nispa. Chantá kuraj kaj chureqa phiñakuspa, manapuni wasinman yaykuyta munasqachu. Tatantaj llojsimuspa mayta nisqa yaykunanta. Paytaj tatanman nisqa: Noqaqa kay chhika watasta sirviyki kasuspallapuni, manataj jayk’ajpis uj cabritallatapis qowarqankichu kawsaqesniywan mikhuspa kusirikunaypaj. Kay lloqallaykeqa tukuy kapuyniykita usuchimorqa imaymana khuchi warmiswan, kutimojtintaj paypajqa ñak’achinki aswan wira kaj torillota, nispa.


Tatantajrí kutichisqa: Wawáy, qanqa noqawampuni kashanki, tukuy imasniypis qampatapuni. Fiestata ruwaspa kusikunanchejpuni karqa, imaraykuchus kay wawqeykeqa wañusqa karqa, kawsarimuntaj, chinkasqa kasqanmantataj rikhurimpun, nispa.


Arí, ajina kashan Diosmanta Qhelqasqapi. Kunantaj yachasqanchejta yuyaririkusun. Chaypajri tapurikusun, chantá kutichisun.

Tapuykuna: 

1. Pikunamantaj kayta willasharqa Jesús? --- Fariseosman, Diospa kamachisqasninmanta

    yachachejkunaman ima.

2. Imaraykutaj Jesusqa chayta willarqa? --- Mana allin kawsayniyoj runakunawan khuska

    kasqanrayku.

3. Chay willasqampi yuyaspa, imatataj munarqa chay sullk’a kaj churi? --- Munarqa

     herencianta tatan qopunanta.

4. Chay herencianta jap’ispa imanarqataj? --- Chhalarpariytawan, chay qolqewan karu

     llajtaman ripuspa, chaypi chay qolqenta wayrarparichimorqa.

5. Payqa chay herencianta jatumpajchu qhawarqa? --- Mana.

6. Imaynakamataj chayarqa chay ripoj wayna? --- Khuchisllata michimorqa. Chantapis

    chay khuchis paymanta astawan sumajta mikhorqanku.

7. Imata ruwasaj nerqataj? --- Tataypa wasinman kutipusaj, nerqa.

8. Tatanta imatataj ninan karqa? --- Tatáy, contraykita juchallini, Diospa contrantapis;

    amaña wawaykita jinachu jap’iway, ujnin trabajapusojniykita jinallaña, nispa.

9. Tatanrí, karullapiraj payta rikuspa imanarqataj? --- Imata jina taripamuspa ojllaykorqa,

     much’aykorqataj.

10. P’enqakuyninta saqeyta aterqachu chay imasta tatanman ninampaj? --- Arí.

11. Tatanqa payta qharqomorqachu? --- Mana. Trabajotachu qorqa? --- Mana. Imanarqataj tatan? --- Sumajta p’achallicherqa, anillotapis makinman churarqa, juk’utasta churarqa. Chantá wiran kaj torillota ñak’achiytawan fiestata ruwaspa mayta kusirakorqanku.

12. Chay jina chureqa fiestachanapaj jinachu karqa? --- Mana.

13. Imaraykutaj tatanqa chay jinata ruwarqa? --- Chay churinta munakusqanrayku.

14. Rijch’anachinasqa imatapuni sut’inchaj. Jesuspa chay willasqampi chay tataqa piwantaj ninakorqa? --- Dios Tatawan ninakorqa.

15. Chay churi piwantaj ninakorqa? --- Juchasapaswan ninakorqa; noqanchejwan ninakun.

16. Chay ujnin kaj churimantapis parlanallataj kashan. Wawqempaj chay fiesta kasqanta rikuspa imanarqataj? Kusikorqachu tatan jina? --- Mana, astawampis phiñakorqa.

17. Imayna churitaj karqa chay churi? --- K’acha karqa, tatanta kasoj churi.

18. Chay kuraj kaj churi piwantaj ninakun? --- Ninakorqa chay fariseo runakunawan, mayqenkunachus Diospi yuyaspa kawsakoj kanku chaykunawan ninakorqa.

19. Paypis herenciataqa jap’erqachu? --- Arí.

20. Chay tukuypi yuyaspa, qanqa chay kuraj churi jinachu kanki, mayqenchus tatanwan allipi karqa, chayrí chay sullk’a kaj jinachu? Chay sullk’a kaj jina kanki chayqa, waj llajtallapirajchu kashanki munasqaykita ruwaspa, khuchispa mikhunanta mikhuyta munaspa, Tataykejpaman kutimpuyta yuyaspa, chayrí kutimpunkiñachu?

21. Diosqa imatataj munan? --- Payqa munan tukuy runakuna payman kutirikunankuta.

22. Uj juchasapa payman kutirikojtin imatataj ruwan Dios Tata? --- Juchasninmanta perdonan, juchasninta pampacha.

23. Kunan kay yachakusqanchej imatataj yachachiwanchej Dios Tatamanta? ---

     Yachanchej Dios tukuyta munakusqanta; payman kutirikojtinchejta, payqa kusiywan

      jap’ikapuwanchej, janaj pachapitaj jatun fiesta tiyan.

24. Arí, ajina, kunanqa mayqen niykichejñataj kay yachakusqanchejtaj watejmanta parlariwajchej?

Kay yachakuyninchejqa orqhosqa karqa Lucas capítulo 15, chaymanta.

20 Feb 04 (g)

UJ QHAPAJ RUNAMANTA, WAJCHA RUNA LAZAROMANTAWAN

Estudio 48

Maypichus kay yachachina tarikusqan:  Lucas 16:19-31

Kay imasta entiendenapaj:  Runapajqa tukuy kawsaynin kashan Diosman kutirikunampaj. Diosman kuirikun chayrí atin janaj pachaman yaykuyta, manachayqa ukhupacha infiernoman renqa.

Uj qhapaj runamanta, wajcha runa Lazaromantawan 

     Lucas 16:19-31 

Jesusqa yachachisqasninman yachachishallarqapuni jinallataj payta uyarej jamojkunamampis. Kunan yachakusun chaypitaj Jesusqa yachachiyta munarqa runawan imachus kanqa wañupusqanmanta jaqayman chayta; jinallataj ayllunchejman Diospa nisqasninta willana kasqanta kawsakushajtinku.

Uj qhapaj runa karqa, paytaj linomanta awasqa puka p’achawan p’achallikoj. Sapa p’unchay jatun mikhuyta wayk’uchej. Kallarqataj uj wajcha runa Lázaro sutiyoj, sarnaj tukusqan. Payqa sirikusharqa chay qhapaj runaj wasin punkupi. Munajtaj qhapaj runaj mesanmanta urmamoj mikhuy t’unasllawampis sajsakuyta. Alqospis qayllaykuspa, sarnasninta llajwaj kanku. Chantá wajcha runaqa wañuporqa, angelestaj pusarqanku maypichus Abraham kashan chayman. Qhapaj runapis wañupullarqataj, paytataj p’ampaykorqanku.

Qhapaj runaqa ukhu pacha infiernopi manchayta ñak’arispa, qhawarerqa, rikorqataj karupi Lazarota, Abrahamtawan. Chantá qhaparerqa: Tata Abraham, khuyariway ari. Lazarota kacharimuway, dedo puntallantapis yakupi joq’ocharispa qalluyta thasnurinawampaj, imaraykuchus anchata ñak’arishani kay nina larwaypi, nispa.  Abrahamtajrí kuticherqa: Yuyarikuy wawáy, kawsashaspa allin imasta jap’isqaykita; Lazarorí mana walejpichu karqa. Kunanqa pay sonqochasqa kashan, qantaj ñak’arishanki. Chantapis uj ukhu laqha wayq’o t’aqashawanchej, chayrayku kaymanta qankunaman riyta munajkunaqa mana atinkuchu, nitaj chaymantá noqaykuman chimpamuyta atinkuchu, nispa nerqa Abrahamqa.


Chantá qhapaj runaqa kuticherqa: Tata Abraham, ama jinachu kay, mañarikuyki tataypa wasillanmampis Lazarota kacharinaykita. Jaqaypi phishqa wawqesniyman willarimpuwachun, ama paykuna kayman ñak’arej jamunankupaj, nispa. Abrahamtajrí kuticherqa: Chaypaj kashanku Moisespa qhelqasqan profetaspatawan; chayta kasuchunku, nispa. Chantá pay nerqa: Arí, Tata Abraham; chaywampis wañusqasmanta uj rejtenqa, wawqesniy juchasninkuta saqespa Diosman kutirikunkuman, nispa. Abrahamtaj nerqa: Sichus Moisespa qhelqasqanta, profetaspatawan mana kasonqanku chayqa, manallataj kasonqankuchu wañusqasmanta jatarimojtapis, nispa.


Arí, ajinapuni kashan Diosmanta qhelqasqapi. Kunantaj yuyarikusun kaykama imastachus yachasqanchejta. Chaypajri tapurikusun, kutichisuntaj maychus kajta.

Tapuykuna:

1. Imayna runataj karqa chay qhapaj runa, pimantachus yacharqanchej chay? Imaynatataj

    kawsakoj kasqa? --- Aswan sumajnin p’achaswan p’achallikoj kasqa, sapa p’unchaytaj

    may sumaj misk’i mikhunasta mikhoj kasqa.

2. Lazarorí imayna runataj karqa? --- Payqa wajcha runa kasqa, chantapis sarnaj

    tukusqan. Chay qhapaj runajpa wasin punkupi chukukoj kasqa, chay qhapaj runaj

    mesanmanta t’akakojllawampis sajsakuyta munaspa; alqospis chay sarnasninta

    llajwaraj kasqanku.

3. Chay iskaynin runas imanakusqankutaj uj p’unchay? --- Iskayninku wañupusqanku.

4. Chay wajcha runa Lázaro wañupojtin imataj kasqa paywan? --- Angeles pusasqanku

    maypichus Abraham kasharqa chayman.

5. Abrahammantari imatataj yachanchej? --- Abrahamqa Dioswan kawsakoj kasqanta,

    tukuy israelitastaj paymanta mirajkuna kanku.

6. Jinaqa, Abraham maypichus kashan chaypi kanaqa allinchu kashan? --- Arí.

7. Chay qhapaj runawanri imataj karqa? --- Anchatataj ñak’arisharqa ukhu pacha

     infiernopi.

8. Chaynejqa allinchu karqa? --- Mana. Chaypeqa karqa nina, ñak’ariytaj.

9. Chaynejmanta pitataj rikorqa karumanta chay qhapaj runa? --- Rikorqa Abrahamta

    chay wajcha Lazarotawan.

10. Chay qhapaj runaqa imatataj munarqa Abraham ruwananta? --- Munarqa Lazarota kacharinanta tumpallatapis yakituwan thasnurinanta, chay ninapi ñak’arishasqanrayku.

11. Atikorqachu chay mañakusqanta ruwana? --- Mana. Ukhu laqha wayq’o paykunata t’aqasharqa, manataj pipis chimpayta aterqankuchu.

12. Chay mana atikojtimpis, imatataj mañakorqa chay qhapaj runa? --- Tata Abraham, kacharqoy ari Lazarota wasiypi ayllusniyman ama paykunapis kayman jamunankupaj, nispa mañakorqa.

13. Imanispataj Abraham kuticherqa? --- Nerqa: Moisespa qhelqasqan, profetaspatawan kashan chayta kasuchunku, nispa.

14. Moisespa qhelqasqan profetaspatawan nispa imanantataj parlasharqa? --- Parlasharqa Diosmanta Qhelqasqapi profetaspa qhelqasqasninkumanta.

15. Jinaqa, chay qhapaj runaj ayllunmanta kajkunaqa uyarerqankuñachu Diosmantaqa? 

      --- Arí, uyarerqankuña.

16. Diosmanta Qhelqasqaj nisqanta uyarispaqa kasusharqankuchu Diostaqa? --- Mana.

17. Ayllunmanta kajkuna kasunankuta munaspa imatawantaj mañakorqa chay qhapaj runa? --- Wañusqamanta kawsarispa willajtinkoqa kasonqanku, chayrayku kacharillay Lazarota ari, nispa mañakorqa.

18. Abrahamqa imatataj nerqa payman? --- Diosmanta Qhelqasqaj nisqanta mana kasonqanku chayqa, wañusqamanta kawsarimuspa willasqankutapis manallataj kasonqankuchu, nispa nerqa.

19. Wañupusqanchejmanta qhepata imachus kasqanta mana anchata parlanchejchu. Chaywampis kunan kay yachakuyninchejpi imatataj yacharqanchej? --- Yachanchej iskay lugares kasqanta wañupuspa chay ujninman rinanchej kasqanta. Diosta kasuspa kay pachapi kawsakuytawan wañupuspaqa Dioswan ripunata, manatajchusri ukhu pacha infiernoman rina kasqantawan.

20. Chay iskayninmanta maqellanmantapis atikusqachu ujninmanta ujman ripuna? --- Mana.

21. Wañupuspañaqa atikojchu kasqa ujtawan kay pachaman kutimuna, runa masikunaman willarinapaj? --- Mana.

22. Chay tukuy imapi yuyaspa, mayk’ajtaj atikun Jesucristo ruwasqanta jap’ikuna? --- Kunan, kawsakushaspa chayta ruwana atikun.

23. Mayk’ajtaj Jesusta qhatina kashan? --- Kunan, kay pachapi kawsakushaspa.

24. Imaraykutaj kunampacha mana kasuwajchu Diosta, Jesusta qhatispa?

25. Munankichu kunampacha qallariyta Jesusta qhatikuyta?

26. Kunan kay yachakuyninchejpi, imatataj yachanchej Diosmanta? --- Dios wakichin uj lugarta, payta kasojkuna chayman ripunankupaj. Payqa mana munanchu rikuyllatapis juchata. Payqa qowanchej Diosmanta Qhelqasqata, nisqasninta kasuspa Jesusta qhatikunanchejpaj.

27. Kunanqa mayqenniykichejñataj atiwajchej kay yachakusqanchejta watejmanta 
      parlariyta?

Kay yachakuyninchejqa orqhosqa karqa Lucas capítulo 16, chaymanta.

20 Feb 04 (g)

SEÑOR JESUCRISTOJ CENAN

Estudio 49

Maypichus kay yachachina tarikusqan:  Mateo 26:1-4, 14-35; Marcos 14:1-2, 10-31; Lucas 22:1-34; Juan 13:1-30, 36-38                                              

Kay imasta entiendenapaj:  Kunanmanta ñawpajmanqa yachasunchej Jesuspa kawsaynimpi tukukuy semana imaschus karqa chayta. Jesusqa yacharqaña imachus kananta. Jesusqa uj Mosoj Tratota yachachin, imaraykuchus waj trato ruwasqaña karqa Abrahamwan. Kay mosoj tratopi Jesusqa rejsichikun uj kamachi jina.

Señor Jesucristoj Cenan  
          Mateo 26:1-4, 14-35; Marcos 14:1-2, 10-31;    

                                                                      Lucas 22:1-34; Juan 13:1-30, 36-38            
Jesusqa kinsa watata imachus ruwananta kay pachapi ruwarqa. Chay tukukuy semanapi, ashkha runakuna Jerusalenpi kasharqa Pascua fiestapi. Jesuspa yachachisqasnimpis chay fiestapi kasharqanku. Jesustaj yacharqaña chay Jerusalén llajtapi ñak’arichisqa kananta; chaytataj yachachisqasninman willarqa. 

Chaypacha, Kuraj Supayqa Judaspa sonqonman yaykorqa, payqa Jesuspa yachachisqasninmanta ujninku karqa. Judasqa kinsa chunka phisus qolqerayku Jesusta wasanchaspa judíokunaj kurajkunankuman, sacerdotekunaman ima, jaywaykorqa.  

Chayamorqa chay mana levadurayoj t’anta mikhuna fiesta p’unchay. Chaypacha Pascua corderota wañuchinanku karqa. Chantá Jesusqa Pedrota, Juantawan kachaspa, nerqa:  Riychej wakichej Pascua mikhuyta mikhunanchejpaj, nispa. Rispaqa paykuna, wakicherqanku Pascua mikhuyta. Mikhuna horaña kajtenqa mikhoj tiyaykorqa apostolesninwan. Jinapi pay nerqa: Maytapuni munarqani kay Pascua mikhuyta qankunawan mikhuyta, manaraj ñak’arishaspa.


Chaymantaqa, t’antata oqharispa Dios Tataman graciasta qorqa, partispataj paykunaman jaywarqa. Pay nerqa: Kayqa cuerpoymin qankunarayku qosqa. Kayta ruwaychej noqamanta yuyarikuspa. Jinallatataj cenaytawankama copata oqharispa, nerqa: Kay copaqa yawarniypi mosoj tratomin, qankunarayku jich’asqa.

 
Chay tukuywampis, kunanqa jap’ichiwajniy noqawan khuska mikhushan. Chantá paykunapura tapunakuyta qallarerqanku, mayqenchus paykunamanta chayta ruwaj kanman, chayta.


Chantá, Jesuspa apostolesnenqa siminakuyta qallarerqanku mayqenninkuchus aswan kurajpaj qhawasqa kananmanta.  Jesustajrí nerqa: Reyesqa nacionesta kamachinku runasninkuwan munayninkuta ruwaspa.  Qankuna ukhupeqa mana ajinachu kanqa.  Reparaychej, noqaqa qankuna ukhupi sirvej jinalla kashani.  

Jesusqa cenapi kashaspa sayarerqa, uj toallata chumpinman warkhuykukorqa. Uj ch’illamiman yakuta jich’arqospataj, yachachisqasnimpa chakisninta mayllayta qallarerqa, toallawantaj ch’akicherqa. Simón Pedroman qayllaykojtin, Pedroqa nerqa: Señor, qanchu chakisniyta mayllawanki? nispa. Jesustaj kuticherqa: Kay ruwasqayta mana entiendenkichu; qhepamanraj entiendenki, nispa. Pedrotaj nerqa: Mana jayk’ajpis chakisninta mayllawankichu, nispa. Jesustaj kuticherqa: Manachus mayllasqayki chayqa, mana noqajtachu kanki, nispa. Jinapi Simón Pedro nerqa: Jina kajtenqa, ama chakisnillaytachu; makisniyta umaytawan mayllaway, nispa.


Chantá Jesús payta nerqa: Pichus mayllasqa kashan chaypata, tukuy cuerpon llimphuña; chakisnillanta mayllana tiyan. Qankunaqa llimphuña kankichej, manapis tukuyniykichejchu. Jesús yacharqa mayqenninkuchus payta jap’ichinan karqa chayta.


Chakisninkuta, mayllayta tukuytawan Jesús churakaporqa pata p’achanta. Chantá ujtawan tiyaykuspa nerqa: Reparankichejchu imatachus ruwasqayta, chakisniykichejta mayllaspa? Qankuna niwankichej, Yachachej Señor, nispa; walejta niwankichej, imaraykuchus chaypuni noqa kani. Noqachus Yachachej Señor kashaspa, chakisniykichejta mayllarqaykichej chayqa, kikillantataj qankunapis chakisniykichejta mayllanakuychej. Cheqatapuni niykichej: Kamacheqa patronninmanta mana aswanchu, nitaj kachasqapis kachajninmanta aswan kurajchu. Sichus chay imasta entiendespa ruwayta yachankichej chayqa, kusikuyniyojmin kankichej.


Jesusqa yachachishallarqapuni yachachisqasninman. Chaykamataj Judasqa llojserqa. Chantá Señorqa nillarqataj: Simón, Simón, Satanasqa munan trigota jina qankunata thalayta. Qampajrí noqa mañapuyki, creesqayki ama pisiyanampaj. Qantaj kutirimuspa kallpachay hermanosniykita, nispa.

Simontaj kuticherqa: Señor, qanwanqa mana carcelllamanchu rinaypaj wakichisqa kani, astawanqa wañunaypajpis, nispa. Jesustajrí kuticherqa: Pedro, kunan niyki: Manaraj gallo waqashajtin, kinsa kutita qanqa ninki mana rejsiwasqaykita. Jesusqa usunman jina Olivos Orqoman rerqa.


Arí, ajinapuni kashan Diosmanta Qhelqasqapi. Kunantajri, yuyarikusun imastachus yachaykusqanchejta.

Tapuykuna:

1. Maymantaj risharqa Jesusqa yachachisqasninwan? --- Jerusalén llajtaman.

2. Jesusqa yacharqañachu Jerusalenpi mayta ñak’arinanta? --- Arí, yacharqaña.

3. Ajinata yachashaspapis Jerusalenmanqa rerqapunichu? --- Arí, rerqapuni.

4. Imaynapitaj Jesusqa yacharqa jamoj imasmanta? --- Yacharqa, payqa Dios

    kasqanrayku.

5. Jerusalén llajtapeqa ima fiestatataj runakuna ruwasharqanku? --- Pascua fiestata.

6. Yuyashankichejchu imaraykuchus judiokunaqa chay Pascua fiestata ruwaj kanku? ---

    Chayta ruwaj kanku yuyarikuspa imaynatachus Tata Diosqa Egipto llajtapi wata runa

    kayninkumanta orqhomusqanta, paykunaman chay qosqan sumachaj jallp’asmantaj

    pusamunampaj. Diospa nisqanman jina, israelitakunaqa, mana iman imanasqa  

    corderota wañuchispa mikhunanku karqa jaya qhorastawan khuska, jinallataj mana 
    levadurayoj t’antatawan.

7. Chaypacha, imataj karqa Judaswan? --- Kuraj Supay paypa sonqonman yaykorqa,

    chayrayku Judasqa yachachinakorqa judiokunamanta kurajkunawan,

    sacerdoteswan, leymanta yachachejkunawan ima, Jesusta wasanchaspa jap’ichinampaj.

8. Chaypi khuska kashajtinku Jesusqa t’antata jap’ispa, imatataj nerqa?  --- Kayqa

    cuerpoymin, qankunarayku wañuyman jaywasqa. Kayta mikhuychej noqamanta

    yuyarikuspa, nispa.

9. Chay copapi vinomantari, imanerqataj Jesús? --- Nerqa: Kay copaqa mosoj tratomin

     yawarniypi, qankunarayku jich’asqa, nispa.

10. Egipto llajtapi kashaspa israelitasqa ima señaltataj punku k’aspisman ch’ajchorqanku? --- Yawarta. Chay wasipi kajkunata, chay wañuchej angelqa mana imanarqachu. Chay cordero wañorqaña chay wasipi kajkunaj cuentanmanta.

11. Pitaj yawarninta churanan karqa chay mosoj tratopaj? --- Jesús churanan karqa.

12. Chay cenata mikhushaspa Jesuspa yachachisqasnenqa churanakusqanku mayqenninkuchus aswan jatumpaj qhawasqa kanankumanta, chaypacha, imanerqataj Jesús? --- Nerqa, payqa uj kamachi kasqanta.

13. Chay ñawpaj kutispi imata ruwaspataj ujkunata sirverqa? --- Mana michejniyoj ovejas jina kasqankuta rikhuspa paykunata khuyarqa; chantá onqosqasta sanoyaracherqa, supaykunata runasmanta qharqorarqa, Diosmanta paykunaman yachacherqa.

14. Imaraykutaj Jesusqa apostolkunaj chakisninkuta mayllarqa? --- Chayta ruwaspa yachachinampaj imaynatachus ujkunata sirvina kasqanta.

15. Chakista mayllayqa, pejpa ruwanantaj karqa? ---  Chayqa uj kamachej ruwanan karqa.

16. Chantá Jesusqa Pedrota parlapayarqa, imatataj nerqa Satanasmanta? --- Nerqa Satanasqa trigota jina thalayta munashasunki, chaywampis Dios Tatamanta mañapuyki creeyniyki ama pisisunampaj, nispa. Chantapis nillarqataj Pedrota kinsa kutita, Jesustaqa mana rejsinichu, ninanta.

17. Imaynatataj Jesusqa yachanman karqa Pedro chayta ruwananta? ---- Jesusqa Dios karqa, chayrayku payqa yacharqa.

18. Kay yachakusqanchejpi imatataj yachanchej Judasmanta? ---- Yachanchej Judasqa

      qolqerayku Jesusta wasanchasqanta, astawan astawan qolqeta munasqanrayku.

19. Imatataj yachanchej Simón Pedromanta? --- Yachanchej, Pedrotaqa Satanás urmachej churakusqanta, kinsa kutita nichispa: Jesustaqa mana rejsinichu, nispa.

20. Kay yachakuyninchejpi imastataj yachanchej Jesuspa chay ujkuna yachachisqasninmanta? --- Yachanchej, umankupi mana allintachu jap’isqankumanta, Jesusqa kay pachaman jamusqanta ujkunata sirvej, chayta.

21. Imatataj kunan yachachej Jesusmanta? --- Yachanchej, payqa jamoj imasmantapis yachasqanta, yachachisqasnintapis mayta munakusqanta. Yachanchej, Jesusqa yawarninta jich’anan kasqanta paykunarayku uj mosoj tratota ruwaspa.

22. Kay tukuyta yachaspa, imaynatataj kawsakunan Jesusta qhatikoj runa? --- Jesusta qhatikoj runaqa, ujkunata sirvinan kasqanta.

23. Kunantaj, mayqen niykichejñataj atiwajchej kay yachakusqanchejta watejmanta parlariyta?

Kay yachakuyninchejqa orqhosqa karqa Mateo capítulo 26, Marcos capítulo 14, Lucas capítulo 22, chantá, Juan capítulo 13, chaymanta.

JESUSTA PRESOCHANKU

Estudio 50

Maypichus kay yachachina tarikusqan:  Lucas 22:39-71; Mateo 27:1-2, 11-30; Marcos 14:32-15:20; Juan 17:1-19:16

Kay imasta entiendenapaj:  Jesusqa Dios Tatata kasullarqapuni wañuyman chayanankama. Yachachisqasninri, manarajpuni sonqonkuta churarqankuchu; Jesusqa Dios.

Jesusta presochanku   


Lucas 22:39-71; Mateo 27:1-2, 11-30; 

                                                                        Marcos 14:32-15:20; Juan 17:1-19:16

Jesusqa yachachisqasninwan khuska rerqa Getsemaní nisqa huertaman chaypi Dios Tatamanta mañakamunampaj. Chayaspataj, paykunamanta uj rumi choqayman jina karuncharikuytawan qonqoriykukuspa Dios Tatamanta mañakorqa: Tatáy, munankichus chayqa, noqamanta karunchay ñak’arinay kashan chayta; chaywampis ama munaynillayqa kachunchu, manachayqa qampa munayniyki ruwasqa kachun, nispa. Diosmanta mañakusqanmanta sayarispa qayllaykorqa apostolesninman, paykunatataj tariparqa puñurashajta.

Jesús parlashajtillanraj ashkha runas chayamorqanku, ñawpaqenkutataj ujnin kaj apostolnin Judas sutiyoj jamusharqa. Payqa qayllaykuspa Jesusta much’aykorqa, imaraykuchus ajinata ruwanan karqa soldados yachanankupaj. Jesustaj chay runasman nerqa: Espadasniyoj, k’aspisniyoj ima llojsimusqankichej suwapis kayman jina. Sapa p’unchay qankunawan templopi kashajteyqa, mana jap’iwarqankichejchu. Kunanqa chayamun horaykichej, laqhayaypa atiynin ima.

Jesustaqa presochaspa payta pusarqanku kuraj kaj sacerdotej wasinman. Chaypi tantakorqanku judíokuna ukhupi tukuy kurajkuna. Chaykuna mask’asharqanku imallatapis, chaymantá Jesusta tumpaspa payta wañuchinankupaj. Ashkha llulla testigos jamorqanku, manataj Jesuspi ima juchatapis tarerqankuchu.

Chaykamataj Pedroqa rerqa karu qhepallanta chay kuraj kaj sacerdotej wasinman chayanankama. Chaypi, chawpi patiopi ninata jap’ichispa, Jesusta presochajkunaqa muyuyninman tiyaykorqanku. Pedropis tiyaykullarqataj paykunawan khuska. Jinallapi uj sipas kamacheqa Pedrota nina qayllapi tiyashajta rikuytawan, allinta qhawarispa nerqa: Kay runapis Jesuswan kasharqa, nispa.

Pedrotajrí nerqa: Mana payta rejsinichu, nispa. Qhepatataj wajñataj Pedrota rikuspa nerqa: Qampis paykunamanta kanki, nispa. Pedrotajrí kuticherqa:  Mana paykunamantachu kani, nispa. Chay qhepataj ujtawampis nillarqataj Jesusta mana rejsisqanta. Jinapi Pedroqa nerqa: Manapuni yachanichu imatachus nisqaykita, nispa. Chantá Señorqa kutirikuspa Pedrota qhawarerqa. Pedrotaj yuyarikorqa Señorpa kay nisqanta:  Manaraj gallo waqashajtin, kinsa kutita ninki mana rejsiwasqaykita, nispa. Jawaman llojsispataj Pedroqa, sonqo nanayta waqarikorqa.

Jesusta qhawajkuna soldadosqa paymanta alqochakusharqanku, maqasharqankutaj. Sut’iyamojtin tantakorqanku kurajkuna, kuraj sacerdotes, leymanta yachachejkuna ima. Jesustataj juntaman pusachimuspa taporqanku: Cristochus kanki chayqa niwayku ari, nispa. Jesustaj, mana nerqachu, mana chaychu kani nispaqa. Chaymantá astawan phiñarikuspa wañuchiyta munarqanku. Chay kurajkunaqa yachachinakorqanku Jesusta wañuchinankupaj. Chantá Jesusta makisnin watasqata pusaspa kamachej Pilatoman jaywaykorqanku.


Chaypacha Pilatoqa kuraj sacedotesta, kamachejkunata, tukuy runasta ima tantacherqa. Paykunamantaj nerqa: Kay runata pusamuwankichej, runa ch’ajwachejta jina; ñawpaqeykichejpi tapusqayman jinaqa mana ima juchatapis tarinichu chay ch’ataykusqaykichejmanta.

Kuraj kamachejkunaj usunkuman jina, sapa Pascua fiestapi kamachejqa uj presota kacharichej, pitachus runas munaj kanku chayta. Pilatoqa nerqa: Jesustachu kacharipusaj? nispa. Chayrayku tukuy ujllata qhapariyta qallarerqanku: Ama chaytaqa kachariychu; Barrabasta kacharipuy, nispa. Chaywampis Pilatoqa ujtawan parlarqa, Jesusta kacharipuytapuni munaspa. Runastajrí aswan sinch’ita qhaparerqanku: Chakatasqa kachun, chakatasqa kachun, nispa.

Kinsa kutikama Pilatoqa nerqa: Chantá imatapunitaj ruwarqari? Mana ima juchatapis tarinichu wañuchisqa kanampaj; jasut’ichisaj, chaymantataj kacharipusaj, nispa. Chay runasrí qhaparillarqankupuni, chakatachinanta munaspa. Jinataj imatachus munasqankuta tarerqankupuni. Chaypacha Pilatoqa astawan ch’ajwa jatarisqanta rikuspa, mana imanayta atispataj, yakuta apachimorqa, runaspa ñawpaqempitaj makisninta mayllakorqa. Chantá nerqa:  Mana noqaqa juchayojchu kani, kay cheqan runaj wañuyninmanta; qankuna juchayoj kankichej, nispa. Runastaj kuticherqanku: Noqayku, wawasniykuwan ima cuentayoj kasqayku paypa wañuyninmanta, nispa.


Chantá Pilatoqa Barrabasta kacharicherqa, Jesustataj jasut’ichispa, chakatasqa kanampaj jaywaykorqa. Chaymantá Pilatoj soldadosnin Jesusta pusarqanku kamachina wasiman, paytataj muyuykorqanku. P’achasninta lluch’uspa uj puka p’achata churaykorqanku. Umanmantaj uj simp’asqa khishka pilluta churaykorqanku, paña makinmantaj uj soqo k’aspita. Chantá ñawpaqenman qonqoriykukuspa mayta alqochakorqanku: Kawsachun judiospa reynin, nispa. Payman thoqaykuspataj uj soqo k’aspiwan umampi wajtarqanku. Ajinata alqochakuytawan, puka p’achata lluch’uspa, p’achanta churaykaporqanku. Chaymantataj payta pusarqanku chakatanankupaj.


Arí, ajinapuni kashan Diosmanta Qhelqasqapi. Noqanchejrí kunanqa yuyarikusun. 
Tapuykuna: 

1. Jesusqa imamantaj rerqa Olivos Orqoman? --- Rerqa Dios Tatamanta mañakoj.

2. Pikunawantaj rerqa Jesús? --- Yachachisqasninwan rerqa.

3. Imaynatataj, imatataj mañakorqa Jesusrí? --- Jatun ñak’ariypi mañakorqa, chantapis

    nispa: Tatáy, munanki chayqa kay ñak’ariyniyta noqamanta karunchay, chaywampis

    qampa munayniyki kachun ama noqajtachu, nispa mañakorqa.

4. Jesusqa yacharqachu imachus paywan kananta? --- Arí, yacharqa.

5. Jesusqa chay imas paywan kananta munarqachu? --- Mana, jinapis jap’ikullarqa

    Tatampa munayninta.

6. Chay mañakuynenqa yanaparqachu Jesustaqa chay imachus kanan kasharqa paywan

    chaypeqa? --- Arí.

7. Chay jina ñak’ariynimpi Jesús mañakushanankama, imatataj ruwarqanku

    yachachisqanin? --- Puñukusharqanku.

8. Yachachisqasninwan Jesús parlashajtillan, pikunataj chayman chayamorqanku? ---  

    Chayamorqa Judas uj tropa soldados ima, chantapis espadasniyoj.

9.  Imaynatataj Judasqa Jesusta napaykorqa? --- Much’aykuspa.

10. Chay runasta imatataj taporqa Jesusrí? --- Payqa taporqa, imaraykuchus jamusqankuta runa ch’allpa suwaman jina. Nillarqataj, templopi sapa p’unchay kashajtenqa mana presochasqankuta, kunantaj, laqhayaypa atiynimpi jap’iyta ajllakusqankuta.

11. Chantá imanarqankutaj Jesusta? --- Jap’iytawan, makin watasqata kuraj sacerdotej

      wasinman aparqanku.

12. Chay kuraj sacerdotej wasin patiopi Pedro kashajtin imataj karqa paywan? --- Kinsa kutita nerqa Jesusta mana rejsisqanta, jinallata gallo waqarqa, chantá sonqo nanayta waqarikorqa pedrota.

13. Kay yachakuyninchejpi imatataj yachanchej Jesuspa yachachisqasninmanta? --- Yachanchej paykunaqa pisi kallpas kasqankuta creeyninkupi, chayraykutaj mana atinkuchu Jesusta allinta qhatiyta. Paykunaqa sumaj rejsisqa karqanku Jesuspajqa. Jesusqa munarqa paywampuni kanankuta.

14. Jesusta qhawajkuna soldadosqa imastataj ruwarqanku Jesuswan? --- Paymanta alqochakorqanku.

15. Jesús juchachasqa kanampajqa maymantaj pusarqanku? --- Jatun juntaman.

16. Pikunataj chay juntamanta karqanku? --- Kuraj sacerdotes, leymanta yachachejkuna ima.

17. Imamantataj chaykunaqa jap’inakorqanku Jesuswan? --- Paypa qhepallampiña may chhika runas kashasqankumanta; paymanta manchachikusqankurayku, chantapis mana munajchu kanku paykunamanta sajrata parlananta.

18. Pitaj karqa Pilato? --- Payqa político runa karqa, Diospa imasninmanta mana dakoj

      runa.

19. Pilatoqa ima juchatapis tarerqachu Jesuspeqa? --- Mana tarerqachu.

20. Jesusqa wañuchisqa kanampaj jinachu karqa? ---- Mana.

21. Pilatopis wañuchiytapunichu munarqa Jesustaqa?--- Payqa munarqa jasut’iykuytawan kacharipuyta.

22. Imaraykutaj Pilatoqa mana atillarqachu Jesusta kacharipuyta? --- Chaypacha usu karqa paykuna ukhupi, sapa wata Pascuapi uj presota kacharipuy. Pilatoqa Jesuta kacharipuyta munarqa chaypis, chaypi kaj runas mana munarqanchu, astawampis runa ch’allpa Barrabasta kacharinanta mañakorqanku.

23. Chaypi runakunaqa, imanispataj qhaparerqanku? --- Jesusqa chakatasqa kachun, chakatasqa kachun, nispa qhaparerqanku.

24. Chakatamunankupaj Jesusta Pilato paykunaman jaywaykojtin, imastataj ruwarqanku Jesuswan? --- Soldadosqa reypa p’achasninwan p’achalliykuchispa, khishkasmanta simp’asqa pilluta umanman churaykuspa, makinmantaj uj soqo k’aspita jaywaspa; jinallataj ñawpaqempi qonqoririkuspa alqochakorqanku; thoqaykorqanku, chay jaywasqanku k’aspiwan umampi watarqanku. Chay tukuyta ruwaytawan chay reypa p’achasninta lluch’uytawan paypa p’achasninta churaykaporqanku.

25. Kay yachakusqanchejpi, imatataj yachanchej Jesusmanta? --- Jesusqa, Diospa munaynintapuni ruwayta munaj kasqanta; jamoj imasmanta yachasqanta; chay ch’isi imachus paywan kanantapis yachashaspa rerqa. Payqa mana wañunampaj jinachu kasqanta. Yachallanchejtaj, payqa Dios kashaspapis runallataj kasqanrayku ñak’arerqa. Dios kaynimpi aterqa chay ñak’ariymanta librakuyta, chaywampis mana chayta ruwarqachu.

26. Mayqenniykichejtaj niwajchej imachus chay Getsemaní huertapi Jesusta pasasqanta?

27. Mayqenniykichejtaj niwajchej imachus Pedrota pasasqanta?

28. Mayqentaj atiwajchej niyta imachus Jesusta pasasqanta chay jatun juntaj ñawpaqempi?

Kay yachakuyninchejqa orqhosqa karqa Lucas capítulo 22, Mateo capítulo 27, Marcos capítulo 14, capítulo 15; chantá Juan capítulo 17, capítulo 18, capítulo 19 chaymanta.

PARA WAYRATA JESÚS THAÑICHIN

Estudio 51

Maypichus kay yachachina tarikusqan:  Mateo 27:32-28:10; Marcos 15:21-16:8; Lucas 23:26-24:12; Juan 19:17-20:18

Kay imasta entiendenapaj:  Jesusqa Yacharqa mayta ñak’arispa wañunanta. Jesusqa Dios Tatanta kasupallapuni kawsakorqa wañuymampis jaywakorqa Tatan ajinata munasqanraykupuni. Chaywampis Jesusqa nisqaña wañusqanmanta kinsa p’unchayninman kawsarimpunanta, jinataj karqa. Ashkha runas rikorqanku payta kawsakushajta.

Jesuspa cruzpi wañuynin,


Mateo 27:32-28:10; Marcos 15:21-16:8; 

kawsarimpuynintaj



Lucas 23:26-24:12; Juan 19:17-20:18

Kaypa ñawpaqen yachakuyninchejpi yacharqanchej Jesusqa wañuchisqa kanampaj juchachasqa kasqanta. T’ojlupata nisqa Gólgota cheqapi juchayoj runasta cruzman chakataspa wañuchej kanku. Manchay ñak’ariypi runaqa wañoj. Kurkumanta ruwasqa cruzpi makisnin, chakisnin chayman clavasqa wañunankama warkhurayaj.

Jesusta chakatanankupaj pusashaspa, ashkha runas qhatisharqanku Jesusta, jinallataj warmispis mayta waqaspa, qhaparispa ima. T’ojlupata nisqa cheqaman chayaytawan, Jesusta chakatarqanku. Chay iskay suwastapis chakatallarqankutaj ujninta pañanman, ujnintataj lloq’enman. Chaypacha Jesús nerqa: Tatáy, juchasninkuta pampachay, imaraykuchus mana yachankuchu imatachus ruwasqankuta, nispa.


Soldadostaj suerteta choqaspa, Jesuspa p’achasninta rak’inakorqanku. Chaypi kajkuna qhawasharqanku, kurajkunapis, asipayasharqanku, nisharqankutaj: Wajkunata salvarqa, kunanqa payñataj kacharichikuchun, cheqamanta pay Diospa ajllasqan kajtenqa, nispa. Soldadospis Jesusmanta alqochakullarqankutaj, qayllaykuspataj vinagreta jaywarqanku. Nerqankutaj: Sichus qan judiospa reynin kanki chayqa qan kikiykita salvakuy, nispa.  


Jesuspa uman patanejpi uj qhelqasqa karqa kay jina:  Kayqa Judiospa Reynin, nispa. Jinallapi ujnin kaj suwaqa, chakatasqallataj kashaspa, Jesusta phiñakuywan nerqa: Qanchus Cristo kanki chayqa, qan kikiykita salvakuy, noqaykutapis salvallawaykutaj, nispa. Ujnin kajrí chay rimajta k’amerqa: Manachu Diosta manchachikunki, qampis kay jina wañuyllapitaj kashaspa? Noqanchejqa juchanchejmanta kaypi kashanchej, imaraykuchus sajra ruwasqasninchejmanta ñak’arishanchej; payrí mana ima sajratapis ruwarqachu. Chantá Jesusman nerqa: Yuyarikuwanki ari noqamanta reinoykipi kaspa, nispa. Jesustaj kuticherqa: Kunampacha noqawan Paraisopi kanki, nispa.


Chawpi p’unchay jinaña karqa. Chantá tukuy chay cheqaqa laqhayaykorqa samay horakama. Inti laqhayaykorqa. Templopi cortina warkhusqapis iskayman llik’irparikorqa. Chaypacha, Jesusqa sinch’ita qhaparerqa: Tatáy, makisniykiman espirituyta churani, nispa. Chayta nispataj wañuporqa. Chantá capitanqa, chayta rikuspa, Diosta jatuncharqa: Cheqamanta kay runaqa cheqan runa karqa, nispa.

 
Chaypacha, Pascua fiesta ñawpaj p’unchay kasqanrayku, judiosqa mana munarqankuchu  ayas cruzpi warkhurayanankuta samarikuna p’unchaypi, paykunapaj ancha jatun p’unchay kasqanrayku. Chayrayku Pilatomanta mañakorqanku kamachinanta chakatasqaspa chakisninta p’akiranankuta, chaymantataj urayk’uchinankuta. Soldadostaj jamuspa, ñawpaj kajpa chakisninta p’akirarqanku, ajinallatataj ujnin kajpatapis, pikunachus Jesuswan khuska chakatasqa karqanku chaykunajta. Jesusman qayllaykuspataj, payta tariparqanku wañusqatajña, chayrayku chakisninta manaña p’akerqankuchu.  


Chay tukuy ima qhepata, Arimatea llajtayoj José, pichus judiosta manchachikusqanrayku pakayllamanta Jesuspa yachachisqan karqa chay, Nicodemopis jamullarqataj, pichus ñawpajta tuta jamuspa Jesusta watukorqa chay. Paykunataj Jesuspa ayanta jap’iytawan, chay chajrusqa k’acha q’apaj perfumewan churaykuspa, sabanaswan mayt’uykorqanku, judiospa p’ampananku usunkuman jina. Chay qayllapi Jesuspa ayanta uj mosoj aya p’ampanaman churaykorqanku. Jesuspa qhepanta purejkuna warmispis chay chimpampi tiyasharqanku. Fariseo nisqa runakuna mañasqankurayku, Pilatoqa soldadosta kacharqa maypichus p’ampasqa Jesús kasharqa chayta sumajta waqaychaykamunankupaj; jinallataj chay punkupi soldadosta churachimorqa qhawanankupaj. 


Semanaj ñawpaj p’unchaynimpi, chhapu chhapullataraj chay warmisqa, maypichus Jesús p’ampasqa karqa, chay cheqaman kuterqanku, perfume wakichisqankuta apaspa, waj warmiswan khuska Jesuspa ayanta jawinankupaj. Chantá aya p’ampanaj punkumpi jatun rumita tijrasqata tariparqanku. Yaykuspataj mana tarerqankuchu Jesuspa ayanta. Jinallapi iskay angelkuna nerqanku: Imaraykutaj kawsashaj runata wañusqas chawpipi mask’ashankichejri? Payqa mana kaypichu, kawsarimpunña. Chaypacharaj paykunaqa yuyarikorqanku Jesuspa nisqasninmanta.


Aya p’ampanamanta kutimuspa, chay tukuyta willarqanku chunka ujniyoj apostolesninman, wajkunaman ima. Chay warmispa nisqankutataj apostolesqa mana creerqankuchu. Chantá jatarispa, Pedroqa maypichus Jesús p’ampasqa chay cheqaman usqhayta rerqa. Ukhunejta qhawaykuspataj uj cheqapi sabanasllata rikorqa; chantá riporqa t’ukuspa chay imasmanta.


Arí, ajinapuni kashan Diosmanta Qhelqasqapi. Kunanri kay yachaykusqanchejta yuyarikusn. Chaypajqa tapunarikusun, jinallataj kutichisun.

Tapuykuna:

1. Qankuna niychej imaynatachus Jesusqa cruzpi chakatasqa wañusqanta. --- Ashkha 
     runakuna Jesuspa qhepanta rejkuna chaypi kasharqanku. Soldadospis Jesuspa 
     p’achasninta suerteta choqaspa rak’inakorqanku. Jesuspa uman patanejpi cruzman uj 
     letrerota churarqanku. Jinallataj iskay runa ch’allpas Jesuswan khuska chakatasqas 
     karqanku.

2.  Jesusqa, payta cruzman chakatashajkunata qhawarispa imatataj nerqa? --- Nerqa: 
     Tatáy, juchasninkuta pampachay, imaraykuchus mana yachankuchu imatachus 
     ruwasqankuta, nispa.

3.  Jesuspa uman patannejpi kasharqa chay qhelqasqapi imanisharqataj? --- Nisharqa:

     Kayqa Judiospa reyninku, nispa.

4.  Imatataj ninakusharqanku Jesuswan chay ujkunawan cruzpi chakatasqa kashajtinku? 

     --- Ujnenqa maypis kanman jina Jesusta nirisharqa chay cruzmanta salvakunanta,

     paykunatapis salvananta; ujnintaj chaymantá k’amerqa chay suwa masinta, payqa

     mana juchayoj, noqanchejtaj juchanchejmanta kaypi kashanchej, nispa. Jesusrí chay

     kajta nerqa: Kunampacha noqawan Paraisopi kanki, nispa.

5.  Imaraykutaj Jesusqa chayta niyta aterqa? --- Imaraykuchus Jesusqa Salvajpuni karqa,

     chantapis Diospuni karqa.

6.  Chay runa ch’allpa runaqa mana bautizachikorqachu, nitaj mayqen iglesiamampis

     rerqachu, chantá imaynatataj salvasqa karqa? --- Payqa nerqa creesqanta Jesús

     salvayta atisqanta. Ajinamanta payqa salvasqa karqa.

7.  Chaypacha, chawpi p’unchay chayta imataj karqa? --- Tukuy chay cheqa

     laqhayaykorqa. Intipuni mana k’anchamorqachu; templopi chay phatu cortinapis

     khuskanninmanta llik’ikorqa.

8.  Imapajtaj chay cortina templopi kasharqa? ---- Moisés kawsakushajtin, Dioswan

     Tinkukuna Toldopi karqapuni uj cortina velo nisqa, aswan santo nisqa cheqata

     t’aqanampaj santo nisqa cheqamanta, chayllapajtaj templopipis kasharqa.

9.  Chay aswan santo nisqa cheqapi pitaj tiyakoj? --- Dios.

10. Pipis atillajchu yaykuyta chay aswan santo nisqa cheqaman? --- Mana. Chaymanqa yaykoj kuraj kaj sacerdotella, watapi uj kutita.

11. Chay kuraj kaj sacerdoteqa imatataj ruwanan karqa chay aswan santo nisqa cheqaman yaykunampaj? --- Ñawpajtaqa, paypa juchasninmanta uj uywa wañuchisqata Diosman q’olachinan karqa Diospa ñawpaqenman chimpanampajqa.

12. Jesús cruzpi wañusqantawan, imaraykutaj chay cortinaqa templopi llik’ikorqa? --- Diosqa chaywan yachayta qosharqa runasman uj mosoj tatrota ruwashasqanta Jesuspa wañuynimpi. Kunatajri, mana sacerdotesllañachu Diosmanqa chimpayta atin; manachayqa mayqen runallapis atillan yaykuyta; chayrayku mana kanallampunichu karqa chay cortinaqa.

13. Chay romano soldadoqa, chay tukuy imasta rikuspa imatataj nerqa? --- Diosta jatuncharqa: Kay runaqa cheqamanta cheqan runa karqa mana juchayojtaj, nispa.

14. Samarikuna p’unchay qayllaykamusqanrayku, chay chakatasqas usqhayta wañunankupaj, imatataj ruwarqanku chaypi kaj soldados? --- Chakisninkuta p’akirarqanku. Jesusman chimpaykusparí mana p’akerqankuchu, imaraykuchus payqa wañusqaña. Jinapis, ujnin soldado Jesuspa sonqon chaynejman uj lazawan t’ojserqa.

15. Chay tukuy imasqa qhelqasqañachu karqa Diosmanta Qhelqasqapi? --- Arí, profetas  qhelqarqankuña paymanta tullusnin mana p’akisqa kananta.

16. Chayqa imatataj yachayta qowanchej Diosmanta jinallataj Diosmanta Qhelqasqamantapis? --- Diosqa jamoj watasmanta yachasqanta. Diosqa wakichisqanta runas salvasqa kayta atinankupaj Jesusnejta.

17. Diosqa nisqa israelitakunaman, watapi uj kutita, Pascua fiestapi, mana iman imanasqa corderota wañuchinankuta. Chay Pascua p’unchaypi Jesuspa wañuynenqa imatataj niyta munarqa? --- Niyta munarqa, Jesús kasqanta chay mana iman imanasqa Diospa corderon.

18. Pikunataj Jesusta p’ampaykamorqanku? --- Mana pejpa yachasqallan Jesuspa yachachisqan José, Nicodemowan, mayqenchus tutalla Jesusta watukoj rerqa, chay ima.

19. Jesusqa cheqamanta wañusqapunichu karqa? --- Arí. May chhika runas rikorqanku wañusqata.

20. Jesuspa yachachisqasnimpajqa imaynataj kanman karqa chay wañuchishanku chaypacha?

21. Jesús p’ampasqa kashajtinña imamantaj chay warmis rerqanku? --- Usunkuman jina Jesuspa ayanta perfumeswan jawimunankupaj.

22. Chayaspa imatataj tarerqanku? --- Aya p’ampana punku uj jatun rumiwan wisq’asqa kasharqa chayta, wajnejpi kashajta, Jesuspa ayantaj mana kasqachu.

23. Jinallapi pikunataj paykunaman rikhurerqanku? --- Iskay runas p’achasninku lliphipishaj.

24. Imanakorqankutaj chayta rikuspa chay warmis? --- May jinata mancharikorqanku.

25. Imanerqankutaj chay runas? --- Jesusqa kawsarimpusqanta nisqanman jina.

26. Imaynatataj Jesusqa aterqa kawsarimpuyta? --- Wañuypa patampi atiynioj  kasqanrayku; chantapis payqa Dios karqa.

27. Chaymantá llojsispa maymantaj rerqanku chay warmis? --- Jesuspa yachachisqasninman willaj rerqanku.

28. Jesuspa yachachisqasnenqa paykunata creerqankuchu? --- Mana. Mana creerqankuchu. Astawampis, creerqanku locayasqankuta.

29. Chay warmista uyarispa, pikunataj rerqanku chay aya p’ampanaman? --- Pedrowan Juanwan.

30. Unay watasña Isaías profeta imatataj nisqa Jesusmanta? --- Israelitasman nisqa: Diosqa  saqenanta Jesús wañuchisqa kananta uj uywa wañuchisqa jina tukuy runaspa juchasninkurayku. Kamalman apachikoj cordero jina ch’inmanta apachikunanta wañuyman. Nillarqataj Jesuspa patampi kananta noqanchejpa castigasqa kananchej. Chantá, nillasqataj, p’ampasqa kananta uj qhapaj runaj aya p’ampanampi.

31. Isaías profetajpa nisqan jinachu karqa? --- Arí.

32. Chayqa imatataj yachachiwanchej Diosmanta?--- Yachachiwanchej, Diosqa wakichisqanta israelitakunapaj, Jesuspaj, jinallataj noqanchejpajpis. Diosqa junt’arqa Isaías profetanejta tukuy nisqanta. Dios chay jinatapuni kay pachata munakusqanrayku uj k’ata churinta qorqa wañuchisqa kanampaj juchasninchejrayku.

33. Kunanri, kashanchu waj wañuy chaynejta jap’inanchejpaj juchanchejmanta perdonta? --- Mana, mana kanchu. Jesúspa wañuynin k’atalla kashan wiñaypaj juchasninchejmanta salavasqa kanapajqa.

34. Qampis atiwajchu Jesuswan khuska chay ujnin wañoj runa jina juchaykimanta perdonta mañakuyta? Chayta ruwanaykipaj creeyniyki kanchu?

35. Qanqa creenkichu Jesusqa chay jinata ñak’arispa wañusqanta juchasniykimanta llimphuchanasumpaj? 

36. Kunanqa mayqenñataj atiwajchej kay yachakusqanchejta watejmanta parlariyta?

Kay yachakuyninchejqa orqhospa karqa Mateo capítulo 27, capítulo 28; Marcos capítulo 15, capítulo 16; Lucas capítulo 23, capítulo 24;  Juan capítulo 19, capítulo 20, chaymanta.

JESUSQA YACHACHISQASNINMAN RIKHURIN

Estudio 52

Maypichus kay yachachina tarikusqan:  Mateo 18:8-20; Marcos 16:12-20; Lucas:24:13-51; Juan 20:19-29; Hechos 1:2-11 (Juan 14:2-3, 28; 1 Corintios 15:6; Romanos 8:34)  

Kay imasta entiendenapaj:  Jesusqa imata euwanampajchus kay pachaman jamorqa, chayta tukorqa. Mayta ñak’arispa wañorqa, tukuy runakunaraykutaj wañusqamanta kawsaimporqa. Jesusqa yachachisqasninta kay pachapi saqerqa, paymanta testigos jina tukuy runakunaman willaranankupaj.. Jesusqa ujtawan kutimonqa.

Jesusqa yachachisqasninman rikhurin     Mateo 18:8-20; Marcos 16:12-20; Lucas

                                                                      24:13-51; Juan 20:19-29; Hechos 1:2-11

Kawsarimpusqanmanta qhepata, Jesús manaraj janaj pachaman ripushaspa, Espíritu Santonejta kamachisqanta qorqa ajllasqa apostolesninman. Wañusqamanta kawsarimpuspataj, kikin Jesuspuni apostolesninwan rikuchikorqa, cheqamanta pay kawsashasqanta yachanankupaj. Jesusqa ajinata phishqa pachaj kuraj runakunaman rikhurerqa manaraj janaj pachaman kutipushaspa, paykunamantaj parlarqa Diospa reinonmanta. 

Uj p’unchayri Jesusqa rikhurerqa iskay yachachisqasninman uj ñanta rishajtinku. Chantá paykuna willamorqanku chay ujkuna yachachisqasman, imaynatachus Jesusta rejsikapusqankuta.


Paykuna chay imasmanta parlakunankukama Jesusqa chawpinkupi sayaykuspa, paykunata napaykorqa: Sonqo tiyaykusqa kay qankunapaj kachun, nispa. Chantá paykunaqa manchariywan musphaspa, yuyarqanku uj almata rikusqankuta. Jesustajrí paykunaman nerqa: Imaraykutaj mancharikunkichej, sonqoykichejpitaj iskayrayashankichejrí? Qhawaychej makisniyta, chakisniyta ima. Noqa kikiy kani. Llankhawaychej qhawaychejtaj, imaraykuchus uj almaqa mana aychayojchu, nitaj tulluyojchu, noqajta rikushankichej jina.


Chayta nispa rikucherqa makisninta, chakisninta ima. Paykunataj kusikuywan t’ukuspa manaraj creerqankuchu. Chantá Jesús paykunaman nerqa: Tiyapusunkichejchu ima mikhunallapis? nispa. Paykuna jaywarqanku uj chhikan challwa kankasqata. Jap’ikuspataj, Jesusqa mikhorqa paykunaj ñawpaqenkupi.


Chaymantataj nerqa: Qankunallawanraj kashaspa nerqaykichejña junt’akunampuni kasqanta noqamanta chay tukuy qhelqasqa kaj Moisespa leynimpi, profetaspa qhelqasqankupi, Salmospi ima, nispa. Pay nillarqataj: Ajinata Diosmanta Qhelqaspi nin, jinatapuni Cristoqa ñak’arinan karqa, chantataj wañusqas chawpimanta kawsarimpunan karqa kinsa p’unchayninman. Sutimpi willakunan tiyan Diosman kutirikunamanta juchas pampachasqa kananmantataj tukuynejpi.

Tomasqa chunka iskayniyoj apostolesmanta ujnin kaj karqa. Payqa mana apostoleswanchu kasharqa, maypachachus Jesús paykunaman rikhurerqa chaypacha. Chantá apostolesqa payman nerqanku: Señorta rikuyku, nispa. Tomastajrí paykunaman nerqa: Sichus makisnimpi clavospa jusk’usqanta mana rikusaj chayqa mana creesajchu. 
Chantá manatajchus clavospa jusk’usqanman dedoyta mana sat’iykusaj, nillataj wajtannimpi lanzawan t’ojsisqaman makiyta churaykusaj chayqa manapuni creesajchu, nispa.

Pusaj p’unchayninman chay apostolesqa ujtawan wasipi tantakorqanku; Tomaspis paykunawan kasharqa. Punku wisq’asqa kashajtin, Jesús chawpinkupi rikhurispa, paykunata napaykorqa: Sonqo tiyaykuy qankunapaj kachun, nispa. Chantá Tomasta nerqa: Dedoykita kayman churay, makisniytataj qhawariy; makiykita apamuy, wajtanniyta llankhaykuy. Ama iskayrayaychu, astawan creey, nispa. 

Tomastajrí kuticherqa: Señorníy, Diosníy, nispa. Chantá Jesús payta nerqa: Tomás, rikuwasqaykiraykuchu creenki? Kusikuyniyojmin kanku mana rikuwaspalla creejkunaqa, nispa.


Chantá chunka ujniyoj apostolesqa Galileaman rerqanku, maymanchus Jesús kamacherqa rinankuta chay orqoman. Jesusta rikuspataj yupaycharqanku, wakinrí iskayrayarqanku. Chantá Jesús qayllaykuspa paykunata nerqa: Dios Tatayqa kamachina tukuy atiyta qowan janaj pachapi, kay pachapipis. Chayrayku rispa,  tukuy laya runasta yachachisqasniyman tukuchimuychej, bautisaychejtaj Dios Tataj, Dios Churej, Dios Espíritu Santoj sutimpi. Yachachimuychej paykunaman imatachus noqa kamacherqaykichej chayta, paykunapis kasunankupaj. Chantá yachaychej, noqa qankunawan tuta p’unchay kasqayta kay pacha tukukunankama.


Apostolesninwan tantasqa kashaspa, Jesusqa paykunata kamacherqa: Jerusalén llajtamanta ama ripunkichejchu, manachayqa suyaychej Dios Tataj nisqan junt’akunanta, mayqentachus noqamanta uyarerqankichej kay jinata: Juanqa yakuwan bautizarqa. Kaymanta pisi p’unchaykunamantajrí, qankunaqa Espíritu Santowan bautizasqa kankichej, nispa.


Chantá tantasqa kashaspa, apostolesqa Jesusta taporqanku: Señor, kunampachachu Israelpa reinonta watejmanta sayarichinki? nispa. Jesustaj kuticherqa: Qankunaqa mana yachanaykichejchu tiyan mayk’ajchus, chayrí ima horatachus Dios Tata jatun atiynimpi chay imasta ruwanan kasqantaqa. Manachayqa Espíritu Santo qankunaman jamojtin, atiywan junt’achisqa kankichej. Rispataj, noqamanta testigos jina willankichej Jerusalenpi, tukuy Judea jallp’api, Samariapi, tukuy kay pachaj k’uchusninkama.


Chayta nisqantawantaj, apostolesnin qhawashajtinku, Jesusqa janaj pachaman oqharisqa karqa. Uj phuyutaj p’ampaykuspa ñawisninkumanta payta pakaykorqa. Jesús ripushajtin, apostolesqa patata qhawaspallapuni kasharqanku. Chayllamantaj iskay qharis ujllata rikhurimorqanku yuraj p’achasniyoj paykunaj qayllankuman. Paykunamantaj nerqanku: Imaraykutaj patata qhawaspallapuni kashankichejri? Kay kikin Jesús, imaynatachus qankuna ukhumanta janaj pachaman ripun, ajinallataj ujtawan kutirimonqa, imaynatachus ripojta rikunkichej, ajinata. 


Arí, ajina kashan. Kunantaj chay tukuy yachasqanchejta yuyarikusun. Chayqajqa tapunarikusun.

Tapuykuna:

1. Jesusqa kawsarimpusqanmanta qhepata, mashkha unaytawanrajtaj yachachispa karqa,

    kawsarimpusqanmantataj yachayta qospa? --- Tawa chunka p’unchaykunataraj.

2. Pikunamantaj chaypacha rikhurerqa Jesús? --- Apostolesninman, chantá
    wajkunamanwan. Uj kutipi rikhurisqa phishqa pachaj kuraj runakunaman.

3. Jesús kawsarimpusqanta uyarispa, imaynataj karqanku yachachisqanin?  ---

    Mancharikorqanku.

4. Jesusqa uj espíritu jinallachu paykunaman rikhurerqa? --- Mana; payqa aychayoj

    tulluyoj kasqanta nerqa.

5. Jesusqa imatataj yuyaricherqa yachachisqasninta? --- Wañuchisqa kananta nisqanta,

    jinallataj kinsa p’unchayninman kawsarimpunanta nisqanta ima.
6. Yachachisqasninmanta ujninku chaypacha mana chaypichu kasharqa. Pitaj karqa chay? 

     ---- Payqa karqa Tomás.

7. Tomasqa creerqachu chay ujkuna yachachisqas willashajtinku Jesús

     kawsarimpusqanta? --- Mana.

8. Imanerqataj Tomasrí? --- Manachus makisnimpi clavospa jusk’usqanta rikusaj,

    manatajchus chayman dedoyta sat’iykusaj chayqa mana creesajchu, nispa nerqa.

9. Uj mashkha p’unchayninmantaj uj wasipi paykuna punku wisq’asqas ukhupi 
    kashajtinku rikhurispa imanerqataj Tomasta Jesús? --- Kay makisniyta qhaway Tomás,  

    dedoykitapis sat’iykuy, nispa nerqa.

10. Jesusqa imaynapitaj yacharqa Tomasqa mana creesqanta? --- Jesusqa yacharqa 

      Dios kasqanrayku, imaraykuchus Diosqa tukuy imata yachampuni.

11. Jesusta llojchiykuytawan Tomasqa creerqachu?--- Arí, creerqa.

12. Mana rikuspa creejkunamanta imanerqataj Jesús? --- Nerqa kusikuyniyoj kasqankuta.

13. Noqanchejqa atisunmanchu kunan rikuya Jesusta? --- Mana. Mana rikuspalla atisunmanchu creeyta? --- Arí.

14. Jina kajtenqa imaynatataj yachasunman Jesús kawsarimpusqantari? --- Yachanchej, chay rikojkuna willawsqancherayku. Yachachisqansnin parlarqanku chaymantá, paykunaqa rikorqankutaj, llankharqankutaj. Rikorqanku Jesusqa mikhuyta mikhojtapis.

15. Janaj pachaman ripunampaj, ima ruwanatataj Jesús qorqa yachachisqasninman? --- Jesusqa nerqa: Chayrayku rispa,  tukuy laya runasta yachachisqasniyman tukuchimuychej, bautisaychejtaj Dios Tataj, Dios Churej, Dios Espíritu Santoj sutimpi. Yachachimuychej paykunaman imatachus noqa kamacherqaykichej chayta, paykunapis kasunankupaj, nispa.

16. Jesusqa judiokunallatachu salvaj jamorqa? --- Mana. Payqa tukuy kay pachapi kaj chhika runasta salvaj jamorqa.

17. Pikunataj Jesusmanta willamunanku karqa? --- Pikunachus rejserqankuña chaykuna.

18. Imatawantaj nerqa Jesusqa yachachisqasninman? --- Payqa nerqa: Qankunawampuni kasaj kay pacha tukukunankama, nispa. Chantá nillarqataj ujtawan kutimunanta.

19. Jesusqa nerqa Jerusalenman riychej suyakoj, nispa. Imatataj suyakunanku karqa? --- Espíritu Santo jamunanta.

20. Jesusqa chaypachapachachu reinonta sayarichinan karqa? ---- Mana.

21. Chaykamataj, pitaj atiyta qonan karqa Jesusmanta testigo jina willaramunankupaj? --- Espíritu Santo.

22. Maykunapitaj willaramunanku karqa Jesuspa yachachisqasnin? --- Jerusalenpi, Judeapi, Samariapi, chantá tukuy kay pachantimpi.

23. Jesuspa nisqanta yachachisqasnin kasorqankuchu? --- Arí, Jesusmanta willayqa, Jerusalenmantapacha may karuspiña willakun.

24. Yachachisqasninman parlaykuyta tukojtin imataj karqa Jesuswan? --- Janaj pachaman 

      oqharisqa karqa, uj phuyutaj ñawisninkumanta pakaykorqa.

25. Lliphipishaj p’achasniyoj iskay qharis chaypi rikhurerqanku, imanerqankutaj

      paykuna? --- Imaraykutaj cielota qhawapallapuni kashankichejri? Imaynatachus

      ripojta rikunkichej, ajinallatataj ujtawan kutimonqa, nispa nerqanku.

26. Kay yachakusqanchejpi imatataj Dios niwanchej noqanchejman? --- Niwanchej Espíritu Santo, Jesuspi creejkunaman atiyta qonanta Jesusmanta parlanankupaj. Nillawanchejtaj Jesusqa ujtawan kutimuspa reinonta sayachinanta.

27. Ima ruwanayojtaj kanku pikunachus Jesusta qhatishanku chaykuna? --- Runakunata Jesuspa yachachisqasninman tukuchinanku, bautizananku, jinallataj yachachinanku Jesuspa kamachisqasninta tukuy kay pachantimpi.

28. Diosqa chay ruwanallatachu noqanchejman qowanchej? --- Mana. Espíritu Santota qowanchej.

29. Kay tukuyta yachaspa, kunanqa, imatataj astawan ruwanayki kashanman Diospa nisqasninta kasuspa Jesusta qhatinaykipaj?

30. Arí, ajina kashan. Kunanqa mayqentaj atiwajchej kay yachaykusqanchejta 
      watejmanta parlariyta?

Kay yachakuyninchejqa orqhosqa karqa Mateo capítulo 18, Marcos capítulo 16, Lucas capítulo 24, Juan capítulo 20, chanta, Hechos capítulo 1, chaymanta.

